
hУЛАКИ          И. Чампогир 

(1) Умнэ hулаки бэела эмэсэ дявраhиндерила (2) hулаки hанӈукталдан бэевэ: (3) «Кэ, бэе! 
(4) Минэ угипкал дябдуи». (5) Тар бэе тэвуhисэ бисэ инмэкту антытыкин дептылвэ 
имуксэлвэ и кэрсимэлвэ. (6) Бэе гунэн hулакива: (7) «Дундэлвэ-нун, гэрбивэтын hами, 
тэгэкэл». (8) hулаки гунэн бэевэ: (9) «Даскал-нун минэ экунди-вал». (10) Тар бэе дастан 
гиркии. (11) hулаки тэгэрэн дябдун. (12) hаваhина. (13) Турпакава исми-нун, бэе 
hанӈукталдан hулакива: (14) «Ер екума турпака гэрбин?» (15) hулаки гунэн: (16) «Эр 
гэрбин "Оёлго"». (17) Тадук hурурэ дюлэски, ге турпакала. (18) Таду нян бэе 
hанӈукталдан: (19) «Хулан, екума гэрбин турпака?» (20) Тариӈин гунэн: (21) «Ер гэрбин 
"Дулилга"». (22) Опет нян hурусэл дюлэски илилатын турпакала. (23) Исми-нун 
иливатын, бэе hанӈукталдан: (24) «Екума гэрбин эр турпака?» (25) hулан гунэн: 
(26) «hэрэлгэ». (27) Нуӈартын дяпкала агрэ. (28) hулаки дябдук микчанэн угулэ. 
(29) Эрдэлэн миhоран, hутакасанмэ ӈэнэбденэ. (30) Хулаки, ӈэнэденэ, екун-мал дундэдун 
арсаран Микаил Ивановиспа. (31) Тадук улгусэмэсилдэ нуӈартын дюктэ, элэкэс 
бакалдыми.  (32) Микаил Ивановис hанӈукталдан: (33) «Ер-кэ hи эдук бакасас таргасин 
алапчува дуптылэвэ?» (34) hулаки гунэн амакаи: (35) «Ер би бакасав амутканду, эисэденэ 
hогджёи мули. (36) Хогджёй эисэденэ, тариӈив имурэн одан». (37) hулаки гиркии гулдэн: 
(38) «Хи нян минӈэсин эисэкэл hогджёй». (39) Эмэрэ амуткандула дюктэ, элэкэс 
булдыдерилэ. (40) Тар амутканду амака hогджёй эирэн. (41) Туг эисэдерэкин, hогджён 
булдырэн нэкэлэ. (42) Тадук Микаил Ивановис акчулдан — он-дэ эпки гавра. (43) Туг 
танчэдерэкин, элэмэмэтпи акчуhинми, hогджёи этыргэрэн. (44) Екун-да hутаканин тар 
hогджёдун асин. (45) Хулакиӈин улэкирэн нуӈанман. (46) Эрдэлэн hогджёе асин одан. 


